ТР Арча районы Яңа Кенәр лицееның  химия – биология укытучысы Мәрдәнова Нурия Әгъзәмовна 

Биологиядән дәрес эшкәртмәсе,   6 класс.

Тема. Күзәнәкнең органик матдәләре
Дәреснең тибы: яңа тема өйрәнү. 

Дәреснең формасы: сәяхәт дәрес 

Методлар, алымнар: таблица белән эшләү,күзәтү,чагыштыру,тәҗрибә ясау, сөйләү,                 

      беседа 

Максат - укучыларның үсемлек һәм хайван күзәнәкләренең химик составы 

турындагы белемнәрен киңәйтү, күзәнәк составындагы органик матдәләрнең   төрлелеге һәм аларның күзәнәк тереклегендәге әһәмиятен күзәту;
· лаборатория җиһазлары белән эшләү, чагыштыру, нәтиҗәләр ясау күнекмәләрен формалаштыруны дәвам итү, укучыларның танып – белү активлыгын үстерү;
· икмәккә сакчыл караш, игенче хезмәтенә мәхәббәт һәм хөрмәт тәрбияләү; татар халык авыз иҗатын биология дәресләрендә куллануны күрсәтү.

Җиһазлау:


1. Кызыл читле ашъяулык өстенә бөртекләр салып ваза куелган.


2. Алдынгы комбайнерлар һәм шоферларның фотосүрәте, аларның эш 
    нәтиҗәләре, колхозның быелгысы елда бөртеклеләрнең һәр гектарыннан     

    җыеп алынган уңыш саннары язылган стенд.
Төп төшенчәләр һәм терминнар: органик матдәләр, аксымнар, майлар, углеводлар,                      

                                                        нуклеин кислоталары .
    Укучылар алдында лаборатор эш өчен он, марля кисәге, стакан белән су, камыр ясарга савыт, йод эремәсе, пипетка, фасоль, борчак, көнбагыш, соя, киндер, җитен , рапс орлыгы, мамык үсемлеге, киптергеч кәгазе.

   9 класс укучылары биолог, химик, зоолог, врач, селекционер, генетик итеп дәрескә чакырыла. Алар алдына биолог, химик,... дип язылган язулар тора.

 Сәяхәт маршруты төшерелгән кәгазь тактага беркетелә, кызыл флажок кирәк була.

 Дәрес барышы
I.    Кереш. 1) Дәреснең темасы һәм максаты әйтелә.



2) Күзәнәкнең химик составы турында белемнәр актуальләштерелә.

Укытучы. Бүген безнең дәресебез гадәти дәрес түгел, ә бәлки сәяхәт дәрес. Юлга    

                  чыкканчы сез сәяхәткә әзерме икән, шуны тикшерик әле.

Актуальләштерү өчен сораулар.

1) Тере организмнарның күзәнәкләрендә аеруча киң таралган элементларны санагыз.

2) Күзәнәк составында нинди неорганик матдәләр бар? 

3) Күзәнәктә с у нинди роль уйный?

4) Сез организмда нинди минераль тозлар булуын беләсез һәм организм тереклегендә аларның роле турында әйтегез.
II. Яңа дәрес материалын өйрәтү. 


1. Алтын бөртекләрне игенче үстерә. 

Укытучы. Сез сәяхәткә әзер икән. Поезд кузгалып китә. Менә беренче тукталыш.

Ул “Информация тукталышы” дип атала. (Флажок кадап куела)

Бу тукталышта безгә нинди информация бирәләр икән?

(Укытучы ашъяулык белән бөртекләрне кулына ала һәм сөйли)

     Менә сезнең алдыгызда бөртекләр. “Алтын бөртекләр”,- дип әйтәләр алар турында. Аларны үстерү, җыеп алу җиңел эш түгел. Халкыбыз борынгыдан теше – тырнагы белән җиргә ябышып яткан. Бу турыда безнең татар халкыбыз тудырган мәкальләр дә бар. (Укытучы стенд янына килеп, мәкальләрне укый һәм мәгънәсен аңлата бара.) 
1. “Сабанда сайрашмасаң, ындырда ыңгырашырсың” 

2. “Иген иккән, морадына җиткән”

3. “Икмәк – ил тоткасы.

4. “Икмәксез алтын тавы башында да үлүең бар”.

    Бу сүзләрне Җир - ананың кадерен белгә борынгылар әйткән.

Бездә дә бар андый игенчеләр. Менә ул быелгы тыл батырлары.

(Укытучы стенд буенча алдыңгылар һәм аларның эш нәтиҗәләре, кохозыбыз бөртеклеләрдә күпме уңыш алуы белән таныштырып китә)

2. Укытучы. Поездыбыз юлын дәвам итә. Менә икенче тукталыш. Ул “Экспериментлар тукталышы” дип атала. Без хәзер тәҗрибәләр ясыйбыз. 

Күзәнәк составындагы органик матдәләрне ачыклау өчен лаборатор эш эшлибез. Дәфтәргә теманы язып куябыз, таблица әзерлибез.
(Тема, таблица үрнәге инструктив карточкаларда түбәндәгечә язып куелган.)

Тема. Күзәнәкнең химик составы 

Лаборатор эш №2 

Максат. Күзәнәк составындагы органик матдәләрне өйрәнү

	Максат
	Эш тәртибе 
	Күзәтүләр 
	Нәтиҗәләр 

	Орлык составында крахмал барлыгын ачыкларга 
	1)камыр әзерләргә 

2) камырны марляга төреп стакандагы суда чайкарга 

3) стакандагы суга иод эремәсе тамызырга 
	Иод тәэсирендә крах-мал куе зәңгәр төскә керә 
	Орлык составына... керә 

	Орлык составында ак-сым барлыгын ачык-ларга 
	Марляда ябышкак, үз-ле масса кала. Аны карагыз 
	Бу масса агучан һәм ябышкак.
	Бу үсемлек аксымы 

	Орлыкта май барлы-гын ачыкларга 
	Көндагыш орлыгын киптергеч кәгазе ара-сына куеп карандаш белән сытыгыз. 
	Киптергеч кәгазьдә май табы кала 
	Димәк, орлык составына ... керә


Нәтиҗә. Орлык составына органик матдәләр керә:
1) ...

2) ...

3) ... 


Укытучы. Борынгылар яшь киленнең уңганлыгын ипи пешерә белүенә карап бәяләгәннәр. Әйдә хәзер камыр ясагыз, кем бик оста икән.
     (Укучылар инструктив карточкада күрсәтелгән эш тәртибе буенча эшләп, орлык составында крахмал барлыгын белеп, нәтиҗәне әйтәләр таблицага язып куялар)


Укытучы. Нәрсә соң ул крахмал? Пассажирлар арасында шуны ачыклап бирү-челәр юкмы?

    3. Углеводлар, аларның төрлелеге, күзәнәк тереклегендәге әхәмияте турында алдан әзерләнгән 9 класс укучылары чыгыш ясый 


Укучы. Мин – химик. Крахмал - углевод ул. Углеводларга тагын глюкоза, сахароза, фруктоза, клетчатка керә.( Глюкоза, сахароза, фруктоза, клетчатка, гликоген дигән язуларны тактага беркетеп куя). Үсемлекләр углеводларны крахмал рәвешендә туплый ала. Бәрәнге бүлбесенең 80% ы крахмалдан тора. Ә хайваннар һәм гөмбәләр углеводларны гликоген рәвешендә туплый. Хайваннарның бигрәк тә бавыр, мускул күзәнәкләрендә углеводлар күп, 5% ка кадәр җитә.

Укучы. Мин – врач. Кан составында глюкоза дигән углевод була.Канда аның микъдары кимү авыруга китерә, көзән җыера, кеше аңын югалта. Медицина глюкоза препараты (кулындагы дару упаковкасын күрсәтә) киң кулланыла.


Укучы. Мин – биолог. Үсемлек күзәнәгенең тышчасы клетчаткадан тора. Клетчатка мамыкның, үзагачның нигезен тәшкил итә. Ул аларга ныклык биреп терәк функциясен үти. Углеводларның төп функциясе – алар энергия чыганагы булып тора.Саклагыч функция дә үтиләр. Мәсәлән, төрле бизләр бүлеп чыгарган лайла составындагы углеводлар эче куыш органнарның стеналарын бактерияләр һәм вируслар үтеп керүдән саклап торалар. 


4. Укытучы марляда калган ябышкак массага игътибар иттерә. Аның аксым булуын әйтә. Укучылар таблицага язып куялар.


Укытучы. Безгә тагын пассажирлар ярдәме кирәк. Күзәнәктә аксымнарның роле турында алар нәрсәләр беләләр икән?


5. Аксымнарның күзәнәктә төп матдә булуы, организм тереклегендә аларның роле турында 9 класс укучылары чыгыш ясый. 

Укучы. Мин – врач. Кан составында гемоглобин дигән аксым була. (гемоглобин дигән язуны тактага беркетеп куя). Ул организм өчен кирәкле булган кислородны күчерә. Канда тагын бактериялар, вируслар организмга үтеп кергәндә организмны саклаучы аксым ясала.

    Ә менә интерферон (дару упаковкасын күрсәтә) дигән аксымны томау төшкәндә һәм грипптан саклану өчен кулланалар. Без хәрәкәт иткәндә мускуллар кыскара. Моны мускуллар составындагы кыскарту аксымнары башкара. 


Укучы. Мин – косметолог. Чәчләрнең, тырнакларның, тиренең тулысынча диярлек аксымнан торуын әйтә алам. 


Укучы. Мин – зоолог. Каурый, йон (бу предметларны күрсәтә), тояк (рәсем күрсәтә), елан агуы (дару упаковкасын күрсәтә) шулай ук аксымнан торалар.

Укучы. Мин – селекционер. Сезгә аксымга бигрәк тә бай булган орлыкларны күрсәтәсем килә. Борчак, фасоль, соя (орлыкларны күрсәтеп) – аксымга бик бай орлыклар. 


Укытучы. Орлык составында углевод, аксым барлыгын белдек. Хәзер тагын бер тәҗрибә ясап карыйк. 

    6. Лаборатор эшне дәвам итеп, укучылар көнбагыш арчып аны киптергеч кәгазе арасына салып, сытып карыйлар. Анда май табы кала. Укытучы нәтиҗәне әйттерә һәм укучылар аны таблицага язып куялар. 


Укытучы. Хөрмәтле пассажирлар! Сезнең арада бик тәҗрибәле белгечләр бар икәнен белдек. Безгә тагын ярдәм итегез инде. Майларның организмда нинди роль уйнавы турында безгә мәгълүматлар бирегез.

   7. Майларның организмдагы роле турында 9 класс укучылары сөйли. 

Укучы. Бик рәхәтләнеп. Мин – биолог. Сезгә майларның организмда запас энергия чыганагы булып торуын әйтәсем килә. Алар организмга кирәкле барлык энергиянең 30 % бирә. Майлар күзәнәк һәм төш тышчалары составына кереп, терәк функциясен дә үтиләр. 
Укучы. Мин – зоолог. Китларда май катламы (кит рәсемен күрсәтә) 1 м га җитә. Бу катлам организмны җылылык югалтудан саклап тора. 

    Май организмда су чыганагы да ул. Бер кг май таркалганда 1,1 кг су ясала. Бу кышын йокыга талучы хайваннар – йомраннар, аюлар (рәсемнәрен күрсәтә) өчен бик әһәмиятле: тире асты май запасы булганга күрә алар 2 айга якын су эчмичә тора алалар. Дөяләр (рәсем күрсәтә) чүлләрдә су эчмичә 2 атна түзәләр. Алар организмга кирәкле суны үзләренең өркәчләрендәге майдан алалар.


Укучы. Мин – селекционер. Сезгә майга бай орлыкларны күрсәтәсем килә. Көнбагыш, соя, киндер, җитен, рапс, мамык – бу орлыклардан май алалар.


Укучы. Ә менә мин – генетик. Сез бик әһәмиятле тагын бер әйберне оныт-тыгыз. Бу – нуклеин кислоталары. Нуклеин кислоталары күзәнәкнең төшендә була. Алар да органик матдәгә керә һәм организмда бик әһәмиятле функция ата- аналар-дан балаларга нәселдәнлек билгеләрен күчерү функциясен үтиләр.

Укытучы. Барыгызга да рәхмәт. Сәяхәтебез тәмамланды. Сәяхәт барышында бик күп нәрсәләр белдек. Ә хәзер нәтиҗә ясыйк 

III.Дәресне ныгыту өлеше.

Ныгыту өлеше түбәндәге сораулар һәм таблицаны кулланып оештырыла.

1. Нинди углеводлар була? Алар организмда нинди функцияләр үтиләр?

2. Нинди аксымнар була? Аларның организмдагы роле турында нәрсәләр белдек?

3. Майлар организмда нинди функцияләр үтиләр?

4 Нуклеин кислоталарының төп функциясе нинди?

Таблица. КҮЗӘНӘКНЕҢ ОРГАНИК МАТДӘЛӘРЕ.
	Матдәнең исеме 
	Мисаллар 
	Функцияләре 

	Аксымнар 
	каурый, чәч аксымы гемоглобин 

мускул аксымнары

елан агуы, интерферон
	төзү 

транспорт

хәрәкәт 

саклагыч 

	Углеводлар 
	глюкоза, сахароза

крахмал – усемлектә 

гликоген – хайваннарда 

клетчатка 

хитин 
	энергия ф. 

терәк 

саклагыч (бөҗзк скелеты) 

	Майлар 
	үсемлек мае 

хайван мае 
	запас энергия чыганагы 

терәк, җылы саклагыч, су чыганагы 

	Нуклеин кислоталары 
	ДНК, РНК
	информацияне саклау һәм күчерү.


Нәтиҗә. Органик матдәләр – тере организмнарда гына була.

IV. Өйгә эш бирү. 

    1. Дәреслек буенча 2 нче бүлекне укырга (11-13 бит)

    2. “Белемегезне тикшерегез” рубрикасы сорауларына җавап әзерләргә (15 бит).

    3. Лаборатор эшне дәфтәрдә төгәлләп килергә.

    4. “Ни өчен кайбер матдәләрне неорганик, ә кайберләрен органик матдәләр дип атыйлар? Аларның охшашлыгы һәм аермасы нәрсәдә?” – дигән сорауга җавап әзерләргә. 

